
	<text><body>

	<p>
	बाहर निकल के कमर सीधी कर रहा था कि हैड मिस्त्री ने जोर का एक धौल पीठ पर मारा, “क्यों मुन्नू! टूट गई कमर? इतने ही नाजुक थे, तो अप्रैण्टिसी करने क्यों चले आए बरखुरदार?”
	</p>

	<p>
	मैं अन्दर ही अन्दर जल-भुन गया। पर बाहर से हँस दिया और बोला, “उस्ताद, क्या करें, तकदीर ही ऐसी है। मैं जरा चाय पी आऊँ, बड़ी प्यास लगी है। आपके लिए क्या करें, तकदीर ही ऐसी है। मैं जरा चाय पी आऊँ, बड़ी प्यास लगी है। आपके लिए भी ले आऊँ?”
	</p>

	<p>
	“नहीं कोई जरूरत नहीं,” उस्ताद ने एकदम रूखे स्वर में जवाब दिया।
	</p>

	<p>
	मैं दो कदम ही आगे बढ़ा हूँगा कि दूर इंजन की सीटी सुनाई पड़ी। हमारे ‘वैन’ और इंजन में ढाई फर्लांग से कम क्या फासला होगा-इंजन यहाँ से दीख भी पड़ता था। मैंने लौटकर कहा, “उस्ताह!इंजिन सीटी दे रहा है। कहीं....”
	</p>

	<p>
	“अरे नहीं, वह तो यूँ ही,” उस्ताद ने मेरी बुद्धि पर तरस खाते हुए कहा।
	</p>

	<p>
	“फिर तो जरा आप इंजन के पास चले जाते तो बड़ा अच्छा होता।”
	</p>

	<p>
	“अच्छा-अच्छा हो गया, मैं देख लूँगा।” कहकर मिस्त्री धीरे से आगे बढ़ गया।
	</p>

	<p>
	मैं कैण्टीन पहुँचा तो भट्ठी सुलगाई जा रही थी। एक-एक कर दसियों अप्रेण्टिस काम खत्म करके चाय पीने आ पहुँचे। तब जाकर आध घंटे में चाय बनी।
	</p>

	<p>
	अभी चाय का पहला घूँट लिया ही था कि हमारा साथी खान हाँफता हुआ केण्टीन में घुसा। अरे तुम लोग यहाँ हो?-वहाँ गजब हो गया था अभी...”
	</p>

	<p>
	“क्या हुआ? क्या हुआ?” कहते हुए सब घबराकर उठ खड़े हुए।
	</p>

	<p>
	“अरे यार...अभी एक्सीडेण्ट हो गया था...”
	</p>

	<p>
	“ऐं!” मेरा दिल जोरों से धड़कने लगा-“सुकेन...सुकेन भी अन्दर था...”
	</p>

	<p>
	“हाँ वही तो रह गया था। बाकी तो सब बाहर आ चुके थे। जरा बाल-बाल बच गया। सिर में थोड़ी चोट आई है...कहीं एक सेकण्ड की भी देर हो जाती तो...”
	</p>

	<p>
	हम भागे-भागे यार्ड में पहुँचे। देखा नीम तले सुकेन चित पड़ा हुआ है। एक साथी उसके सिर में पट्टी बाँध रहा था। मैंने पास जाकर देखा, खून अभी बहना बन्द नहीं हुआ था। पर घाव ज्यादा नहीं था। सुकेन का चेहरा एरदम पीला पड़ गया था जैसे अभी तक उस पर मौत की दहशत छाई हुई हो। मुझे देखकर वह हौले से मुस्कराया। मैंने उससे लिपटकर कहा, “मैंने तुमसे कितना कहा सुकेन, तुम नहीं माने। दोनों लगे रहते तो पहले की काम खत्म हो जाता...हे भगवान्! अगर तुम्हें कुछ हो जाता तो?”…” 
	</p>

	<p>
	तब तक चार्जमैन आ गया। ड्राइवर की पेशी हुई, “मुझे क्या मालूम, ट्रॉली का काम अभी अधूरा ही पड़ा है,” वह बोला, “मुझसे तो लल्लन ने बतलाया था कि ग्यारह बजे से पहले सब हो जाएगा।”
	</p>

	<p>
	“मगर वे तो तुम्हारे पास गए थे खबर देने,” मैंने आश्चर्य से कहा।
	</p>

	<p>
	“कहाँ”, ड्राइवर की आँखें विस्मय से फैल गईं, “अरे भई लल्लन से तो मेरी मुलाकात बस सुबह हुई थी, आठ बजे के वक्त। तब से वे दीखे ही नहीं।”
	</p>

	<p>
	“बुलाओ उसे, कहाँ है?” चार्जमैन ने आदेश दिया। लल्न का कहीं पता न था।
	</p>

